
Abstrak 
Dalam dunia modenisasi dan globalisasi, ketersampaian membantu dalam melancarkan aktiviti sosial harian. Ia memudahkan pergerakan pengguna dari satu destinasi ke satu destinasi yang lain untuk melakukan aktiviti sosial harian. Namun, terdapat beberapa laluan utama menuju ke Bandar Raya Kota Kinabalu tiada perkhidmatan pengangkutan awam terutama sekali bas awam. Di laluan mana tiada ketersampaian bas awam di Kota Kinabalu. Seterusnya, melalui kajian ini penulis akan merungkaikan punca ketiadaan bas awam di lokasi kajian. Kajian ini menggunakan kaedah sumber primer seperti pemerhatian langsung, temu bual mendalam secara semi struktur dan tinjauan terhadap pengguna bas awam di Bandar Raya Kota Kinabalu. Pensampelan bertujuan sebanyak 274 responden merupakan sampel kajian ini. Kajian ini menggunakan analisis deskriptif seperti nilai min dan nilai min purata untuk menjawab objektif kajian ini dengan menggunakan alat analisis Statistical Packages for the Social Sciences (SPSS) (versi 20). Di samping itu, penulis turut menggunakan Geographic Information System (GIS) versi 9.3 untuk memetakan laluan bas awam ke pusat bandar raya Kota Kinabalu. Hasil kajian menunjukkan bahawa terdapat kemudahan mengakses perkhidmatan bas awam ke semua  di  lokasi bandar raya Kota Kinabalu seperti di laluan Tuaran, Sepanggar, Inanam, Bukit Padang, Tanjung Aru, Putatan dan Penampang kecuali di laluan Tuaran By Pass dan Lintas. Antara punca adalah faktor dalaman seperti pengusaha bas awam yang tidak konsisten dan Pihak Berkuasa Tempatan (PBT) serta faktor luaran seperti sosioekonomi penduduk yang tinggal di kawasan tersebut. Faktor dalaman iaitu pengusaha bas penyebab keadaan sedemikian berlaku. Oleh itu, hasil dapatan dapat digunakan oleh pihak berwajib dalam merangka yang efektif di dan menggubal arahan dan polisi perkhidmatan pengangkutan awam bandar raya Kota Kinabalu pada masa akan datang.

Kata kunci: ketersampaian, pengangkutan awam, aktiviti sosial, pergerakan, destinasi, Kota Kinabalu
Public Transportation Accessibility in Kota Kinabalu City
Abstract
In the world of modernization and globalization, accessibility plays an important role in daily social activities. Public transportation also plays an important role in the movement of people from one place to another place. However, there are several major routes leading to Kota Kinabalu City with no public transportation services, especially public buses. Therefore, this study would find the level of inaccessibility of public bus service in Kota Kinabalu. Furthermore, through this study the writer revealed the factors that cause the absence of public buses in the study location. This study uses primary source methods such as direct observation, semi-structured in depth interviews and surveys of public bus users in Kota Kinabalu City. The purposive sampling aimed at 274 respondents was the sample of this study. Analysis tool like Statistical Packages for the Social Sciences (SPSS) (version 20) was used to analyze the data of this study. In this paper, the author only utilized descriptive analysis such as mean value and average mean value to answer the objectives of this study. At the same time, the author also utilized the Geographic Information System (GIS) version 9.3 to map the public bus routes to the city center of Kota Kinabalu. The findings show that there is public bus service facility to all major routes to Kota Kinabalu city center such as Tuaran, Sepanggar, Inanam, Bukit Padang, Tanjung Aru, Putatan and Penampang routes except for Tuaran By Pass and Lintas. Among the factors causing the absence of public buses are internal factors such as inconsistent public bus operators and Local Authorities as well as external factors such as socioeconomics of the residences living in the area. Internal factors such as bus operators are the main factors that cause such situations. Hence, the findings of this study will help the authorities to formulate effective public transportation policies in Kota Kinabalu city in the future.
Keywords: accessibility, public transportation, social activities, movement, destination, Kota Kinabalu
Pengenalan 

Ketersampaian merupakan sesuatu perkara yang amat penting dalam usaha untuk membolehkan manusia untuk sampai ke suatu destinasi mendapatkan sesuatu keperluan dan menjalankan sesuatu aktiviti sosial. Ia juga dikenali sebagai ‘peluang’. Akses adalah matlamat utama kebanyakan pengangkutan. Perspektif ini menganggap terdapat pelbagai cara untuk menambah baik pengangkutan, termasuk mobiliti yang lebih baik, pengurusan guna tanah yang lebih baik dengan mengurangkan jarak di antara destinasi atau pengganti mobiliti bertambah baik seperti telekomunikasi atau perkhidmatan penghantaran (Litman, 2013). 
Jaringan sistem pengangkutan yang bersifat efisien amat diperlukan dalam kehidupan sesebuah masyarakat untuk membolehkan suatu aktiviti sosial dapat dijalankan dengan jayanya. Hal ini kerana ia penting dalam meningkatkan akses perhubungan antara satu tempat dengan tempat yang lainnya. Dalam hal ini akan memudahkan mereka untuk melaksanakan sesuatu pekerjaan ataupun sesuatu dengan jayanya (Rancangan Malaysia Kesebelas 11, RMKe 11). Dalam rancangan ini menyediakan peluang kepada rakyat Malaysia untuk mendapatkan pengangkutan yang lebih sistematik dalam usaha meningkatkan sistem jaringan dan perhubungan yang mudah dan selamat. 
 Sasaran Kerajaan Malaysia adalah untuk terus menyediakan akses kepada pengangkutan awam yang mencukupi dan mampu dibayar. Langkah ini adalah bagi membolehkan pergerakan barangan dan penumpang yang selamat, cekap dan cepat, terutamanya merentasi bandar dan luar bandar sebagaimana yang dirancang dalam (RMKe 11). 

Kepentingan pengangkutan awam ialah menyediakan kemudahan mobiliti bagi seseorang yang tiada pengangkutan persendirian, mengelakkan kesesakan jalan raya, menjaga kelestarian alam sekitar dan fleksibiliti kepada penumpangnya (White, 2002). Mod pengangkutan awam yang dominan digunakan di negara-negara membangun dalam pengangkutan darat ialah bas secara konvensional. Ini kerana bas merupakan satu-satunya pengangkutan awam yang mampu milik dalam kalangan golongan miskin bandar (Armstrong & Sebastian, 1987). Tujuan kertas kerja ini membincangkan dan meneliti aspek yang mempengaruhi ketiadaan perkhidmatan bas awam di beberapa laluan penting di bandar raya Kota Kinabalu. 

Kajian Literatur

Konsep ketersampaian 

Konsep ketersampaian pengangkutan awam merupakan satu konsep yang membawa pelbagai maksud dan dipengaruhi oleh pelbagai elemen-elemen pengangkutan awam (sila rujuk jadual 1). Namun konsep ketersampaian pengangkutan awam boleh dirumuskan bahawa ia merupakan satu peluang kepada pengguna untuk berinteraksi dalam aktiviti sosial harian seperti pekerjaan, pendidikan dan akvitivi sosial lain (misalnya membeli belah, rekreasi, hiburan) seperti mana dikatakan oleh Handy (1994); Couclelis (2000); Carruthers et al., (2005); Abreha (2007); Litman (2013); Wee (2016).

Jadual 1. Konsep ketersampaian

	Sarjana
	Kata Kunci

	Handy (1994)
	Pengangkutan meningkatkan mobliti sosial masyarakat setempat dan kearah penciptaan peluang ekonomi yang aktif

	Couclelis  (2000)
	Meningkatkan akses perhubungan dalam segala aspek dalam kehidupan. 

	Geurs dan Wee (2004)
	Sistem pengurusan guna tanah dengan pengangkutan

	Carruthers (2005)
	Persekitaran pengangkutan awam

	Rodrigue et al,. (2006)
	Elemen utama dalam geografi pengangkutan dan juga dalam bidang geografi secara umum kerana ia melihat sesuatu fenomena pergerakan manusia, pengangkutan dan maklumat dari pelbagai nod

	Farringhton (2007)
	Hubungan di antara guna tanah, individu dan sistem pengangkutan

	Abreha (2007)
	Mobility for opportunities

	Bocarejo (2012)
	Peluang untuk berinteraksi dalam aktiviti sosial harian

	Litman (2013)
	Anjakan paradigma lama (fokus kepada pendekatan berteraskan mobiliti) dengan paradigma baru (fokus kepada pendekatan berteraskan ketersampaian)

	Wee (2016)
	Freedom of choices in public transportation service


Faktor-faktor mempengaruhi ketiadaan bas awam (pengangkutan awam)

i) Faktor pihak berkuasa dan bertanggungjawab
Menerusi kajian yang dilakukan oleh Litman (2016) berpendapat proses pengaturan sistem pengangkutan yang bergerak secara sistematik akan menyebabkan segala aktiviti sosial di zaman modenisasi ini akan dapat bergerak dengan lancar. Kelancaran sistem pengangkutan akan dapat membantu dalam meningkatkan keberkesanan dalam memaksimumkan ketersampaian penduduk dari satu lokasi ke lokasi yang lainnya. Dalam masa yang sama akan memudahkan pihak kerajaan agar terus dapat memperkasakan sistem polisi yang berterusan yang dilaksanakan secara berperingkat. Implikasi pengurusan pengangkutan yang berkesan sistem pengangkutan akan membantu dalam memberikan mutu dan kualiti sistem pendidikan bersifa dengan lebih menyeluruh.  
Perancangan pembangunan pengangkutan perlu dijalankan berasaskan konsep mobility-oriented analysis bermaksud ia lebih memfokuskan kepada jangkauan sistem pengangkutan yang bersistematik tinggi untuk pergi ke sesuatu lokasi. Ia juga mengambil kira accessibility-based analysis  merujuk kepada sistem pengangkutan yang melaksanakan tindakan pengurusan pengangkutan dengan menyediakan segala keperluan dalam usaha untuk menjalankan segala aktiviti perjalanan ke sesuatu destinasi dengan lebih berkesan (Litman, 2016).
Dalam konteks kajian Verseckiene et al., (2016) di Vilnius, Lithuania, kajiannya meneliti ketersampaian dalam kalangan golongan OKU yang mendapati pengurusan sistem pengangkutan yang lemah menyebabkan masalah berlaku dalam sistem pengangkutan dalam kelompok masyarakat yang mendiami kawasan bandar Vilnius. Tambahan pula terdapat pelbagai aspek lainnya yang turut menyumbang kepada masalah pengangkutan seperti kurangnya pemantuan dan kepedulian berkenaan dengan situasi pengangkutan semasa yang berlaku. Selain itu, kurangnya perhatian pihak berkuasa dalam sektor pengangkutan menyebabkan permasalahan berkenaan dengan pengangkutan berlaku. 
Manakala dalam kajian Preston dan Raje (2007) mendapati bahawa rangkaian sistem maklumat pengangkutan yang kurang jelas menyebabkan masalah dalam pengangkutan terus berlaku yang dianggap sebagai social exlusion yang terus menyebabkan kesukaran penduduk untuk mendapatkan maklumat yang tepat berkenaan dengan sistem pengangkutan yang disediakan kepada mereka. Antara laluannya adalah seperti di Bristol, Nottingham, dan Oxfordshire, United Kingdom. Implikasi daripada masalah ini telah menyebabkan tambang menjadi mahal dan menyebabkan pelbagai permasalahan berkenaan dengan sistem pengangkutan berlaku. 
Dalam kajian yang dilakukan oleh Boisjoly dan El-Geneidy (2017) memperincikan bahawa terdapat pelbagai jenis faktor yang mendorong kepada masalah dalam memastikan darjah ketersampaian berlaku antara satu kawasan dengan kawasan yang lainnya, antaranya adalah dalam kategori perancangan pengangkutan, pengurusan sumber alam, kurangnya kepekaan tentang tanggungjawab meningkatkan kemajuan dalam bidang pengangkutan, kekurangan sumber teknologi. Cabaran-cabaran tersebut menyebabkan perancang pengangkutan atau perancang guna tanah tidak dapat melaksanakan orientasi ketersampaian dalam perancangan pengangkutan terutama sekali pengangkutan awam. 

Menerusi kajian Guzman dan Oviedo (2018) berpandangan bahawa pengaruh dan kesan subsidi amat mempengaruhi kelancaran sistem pengangkutan awal di Bandar Bogta dan Soacha Colombia. Dengan pemberian bantuan tersebut akan dapat membantu dalam meningkatkan penggunaan terhadap pengangkutan awam. Hal ini dapat dibuktikan menerusi kajian ini yang mana golongan miskin berpeluang untuk mengakses sistem pengangkutan ke mana sahaja yang hendak mereka tujui kerana tambang yang murah. 
  Dalam kajian di Malaysia iaitu menerusi Harifah (2015) berpandangan bahawa terdapat faktor dalaman dan luaran yang mendorong penggunaan pengangkutan awam dalam kalangan penduduk.  Faktor ini sebenarnya menjadi sorotan yang berlaku dalam karenah penggunaan pengangkutan awam dalam kalangan penduduk.  Dalam konteks faktor dalaman ia menjurus perkara dalaman yang berlaku dalam dimensi sesebuah organisasi pengangkutan yang terkait dengan polisi, sistem pengurusan, pentadbiran dan segala hal berkaitan dengan kewangan. Manakala faktor luaran pula menjurus kepada fakror georgrafi, demografi, pekerjaan iaitu pendapatan per kapita penduduk. 
(sila rujuk Rajah 1).

Rajah 1. Di ubah suai dan disesuaikan faktor yang mempengaruhi penggunaan mod pengangkutan

Sumber: Harifah (2015)

ii) Faktor pengusaha bas awam 

Noor Ashikin et al., (2015) berpandangan sistem pengangkutan bas bandar di bandar raya Kuala Terengganu dapat dikatakan berada dalam kedaaan yang  rendah, ini menunjukkan bahawa kualiti dan mutu pengangkutan awam berada pada tahap yang rendah. Hal ini dapat dibuktikan menerusi kajian yang telah dibuat oleh beliau.  Dalam kajian ini penyelidik berpendapat bahawa pemandu bas awam seharusnya peka dengan keperluan pengangkutan semasa untuk menarik lebih ramai pelancong. Oleh yang demikian, mereka seharusnya lebih profesional dalam menjalankan tanggungjawab mereka sebagai pengusaha yang menyediakan perkhidmatan pengangkutan bas awam seperti memberikan layanan yang baik, menepati masa dan memberikan perkhidmatan yang terbaik. Namun dapatan tersebut sedikit berbeza dengan Mazdi et al., (2014) merumuskan bahawa kemudahan basa yang agak usang memberikan sebarang permasalahan dengan penumpang terutamanya pelajar sekolah untuk sampai secara ulang alik ke sekolah SMK Seri Tapah dan SMK Tapah pada setiap hari. 

Harifah et al., (2016) menyimpulkan kekerapan bas mini lebih kerap berbading dengan pengangkutan awam lain menyebabkan bas mini mendominasi di bandar raya Kota Kinabalu. Ini kerana ketersampaian pengangkutan awam lain hanya berfokus di kawasan-kawasan tertentu sahaja. Dalam konteks kajian Siti Nurbaya (2016) berpandangan bahawa masalah sistem pengangkutan memberikan permasalahan secaa langsung dan tidak langsung terhadap perkembangan sistem pengangkutan di kuala lumpur. Antara permasalahan tersebut adalah seperti ketidakseimbangan permintaan bas pada waktu kemuncak keadaan ini menyebabkan masalah pengangkutan awam terus berlaku dan akhirnya ia memberikan implikasi yang tidak baik kepada mutu dan kualiti perkhidmatan pengangkutan jika ia tidak dapat diatasi dengan segera. 
 Dalam kajian lain yang dilakukan oleh Harifah et al., (2017) mendapati bahawa terdapatnya masalah dalam sistem pengangkutan di kota kinabalu, kerana  terdapatmya isu-isu yang belum mendapat penyelesian yang sewajarnya. Antaranya isu adalah sistem pengurusan masa, masalah kekurangan bas pada waktu kemuncak, hal ini ditambah pula dengan masalah ketidakseragaman perkhidmatan bas di satu satu lokasi di kawasan bandar. 
iii) Faktor penduduk
Ibarra Rojas et al., (2017) menyatakan bahawa pertambahan jumlah populasi menyebabakan masalah permintaan dan penawaran khidmat bas awam tidak seimbang. Hal ini kerana jumlah bas awam yang sedikit menyukarkan penduduk mendapatkan peluang menikmati perkhidmatan bas yang sistematik.  Dalam pembangunan dan perancangan sistem pengangkutan seharusnya mengambil kira pelbagai aspek dalam konteks pengurusan sumber tanah, perancangan dan pembinaan jaringan sistem pengangkutan yang strategik. Dalam konteks lainnya pengkaji berpendapat bahawa para pengurus sistem pengangkutan awam perlu memperbanyakkan perkhidmatan pengangkutan bas awam di lokasi yang mempunyai banyak permintaan bas awam.
Hal ini turut diperkukuhkan dalam kajian yang dibuat oleh Bocarejo dan Oviedo (2012),  dalam kajiannya mendapati bahawa kawasan permintaan pengangkutan awam terbahagi kepada beberapa kategori iaitu bergantung kepada struktur ekonomi mereka bermula daripada yang berpendapatan rendah sehinggalah kepada berpendapatan tinggi.  Dalam kalangan penduduk yang berpendapatan tinggi lazimnya mereka tidak begitu memerlukan perkhidmatan bas awam, kerana kemampuan mereka untuk memiliki kenderaan sendiri. Namun berbeza pula kepada masyarakat yang berpendapatan rendah mereka sangat memerlukan perkhidmatan bas awam kerana kerana masalah kekurangan wang. Namun impak pembangunan yang tidak seimbang menyebabkan penduduk sukar untuk mengakses ke lokasi yang dituju. Hal ini bersangkut paut dengan tahap ketersampaian pengangkutan awam masih tidak mencapai tahap yang maksimum serta menyukarkan mobiliti golongan tersebut untuk melakukan aktiviti sosial harian terutama sekali untuk perjalan ulang alik penduduk ke tempat kerja. Johnson et al., (2017) berpandangan bahawa golongan masyarakat yang berpendapatan tinggi lazimnya lenbih gemar untuk memiliki kenderaan sendiri untuk pergi ke sesuatu tempat yang hendak ditujui, namun hal ini berbeza dengan penduduk yang berpendapatan rendah menggunakan sepenuhnya perkhidmatan bas awam untuk pergi ke sesuatu lokasi. 

Lokasi Kajian

Bandar Raya Kota Kinabalu ialah ibu negeri Sabah yang mempunyai keluasan 352.10 Kilometer persegi (km2). Merupakan daerah yang bersempadan dengan beberapa daerah seperti putatan, tuaran, penampang. Dari segi lokasinya ia teletak di antara longitud 116° 2’ 0” - 116° 15’ 30” E dan latitud 5° 52’ 30” - 6° 4’ 30” N (sila rujuk Rajah 2). dari perspektif ilmu geografi yang mempunyai beberapa ciri-ciri tertentu yang dianggap wujud di setiap bandar (Katiman Rostam, 1988).  Lokasi ini  menjadi tumpuan penyelidik kerana Kota Kinabalu merupakan satu kawasan yang membangun dengan pesat sebagai One Stop Centre City yang mempunyai pelbagai fungsi kepada penduduk setempat mahupun antarabangsa.

Rajah 2. Lokasi kajian
Metode Kajian 
Teknik pengumpulan maklumat menerusi berasaskan sumber lapangan dan kajian perpustakaan. Antara kaedah sumber primer kajian ini adalah pemerhatian langsung di sembilan laluan utama bas awam (bas mini, bas henti-henti, City Bus) menuju ke Bandar Raya Kota Kinabalu seperti laluan Tuaran, Sepanggar, Inanam, Tuaran By Pass, Lintas, Putatan, Penampang, Tanjung Aru dan Bukit Padang. Pemerhatian langsung dijalankan untuk melihat  sejauhmananakah aktiviti perkhidmatan pengangkutan di laluan utama. (Ranjit Kumar, 2011). Penulis membuat pemerhatian langsung  berkenaan dengan darjah ketersampaian daripada waktu pagi hingga waktu petang bas awam di laluan utama tersebut. Selain itu, penulis menggunakan temu bual mendalam secara semi struktur dengan informan kajian untuk mendapatkan pandangan informan tentang isu yang ingin diteliti oleh penyelidik.

Tambahan pula, dalam pendekatan tinjauan cross-sectional dengan mengedarkan borang soal selidik sekali sahaja dalam satu tempoh tertentu, tetapi terhadap kumpulan orang yang berbeza dalam kajian ini untuk mendapatkan data statistik yang bersifat deskriptif berkaitan dengan kajian ini (Othman Talib, 2013).  
Penulis menggunakan pensampelan bertujuan khusus kepada pengguna bas awam ke kota kinabalu iaitu bermula di beberapa kawasan tumpuan seperti laluan Tuaran By Pass dan Lintas. Kajian ini dilakukan untuk melihat sejauhmana darjah ketersampaian berlaku di laluan ini, atas hasrat tersebut penyelidik menggunakan sebanyak 274 responden dalam kajian ini melalui pensampelan bertujuan. 

Satu set borang soal selidik mengandungi lima bahagian iaitu Bahagian A Demografi responden, Bahagian B Ciri-ciri Penggunaan bas awam, Bahagian C Ciri-ciri Ketersampaian Bas Awam Di Laluan Utama, Bahagian D Faktor Tiada Perkhidmatan Bas Awan Di Laluan Utama dan Bahagian E Kesan Tiada Perkhidmatan Bas Awam Di Laluan Utama. Bahagaian C, D dan E penulis menggunakan skali likert seperti “sangat tidak setuju”, “tidak setuju”, “kurang pasti”, “setuju” dan “sangat setuju” untuk mendapatkan persepsi responden terhadap maklumat perkhidmatan pengangkutan bas awam di lokasi kajian sebagaimana  dalam kajian Chua (2006).
 Analisis kajian dilakukan dengan bantuan software Statistical Package for the Social Sciences (SPSS) (versi 20)  dengan menggunakan perkiraan yang diambil daripada Jamil Ahmad (2002) iaitu skor 1.00 hingga 2.33 menunjukkan nilai min pada tahap rendah, sementara skor 2.34 hingga 3.66 nilai min pada tahap sederhana, dan akhir sekali skor min 3.67 hingga 5.00 nilai min yang tinggi.   Skala ini digunakan untuk melaksanakan interpretasi bagi menilai min berkenaan dengan punca kepada ketiadaan bas awam di laluan Tuaran By Pass dan Lintas. 
Dalam menentukan ketepatan dalam pengiraan darjah ketersampaian iaitu menerusi penggunaan lokasi yang tepat penyelidik menggunakan Geographic Information System (GIS) versi 9.3  yang dapat memberikan gambaran yang tepat berkenaan dengan lokasi kajian yang digunakan oleh penyelidik di lokasi bandar raya Kota Kinabalu.  Selain itu, juga penyelidik menggunakan khidmat nasihat daripada Jabatan Ukur dan Pemetaan Malaysia (JUPEM) 2011 diperlukan dalam kajian ini untuk memetakan lokasi kajian dan laluan bas awam di Kota Kinabalu. Dalam usaha untuk mendapatkan skala dan keluasan sebenar Bandar Raya Kota Kinabalu seperti mana yang telah dikaji dan diukur sebelum ini. Antara maklumat peta adalah Peta ini disusun di atas unjuran Rectified Skew Orthomorphic (RSO) Projection GRS 80 SPHEROID, GDM Datum 2000.
Hasil dan Perbincangan Kajian
Ketersampaian bas awam di laluan utama menuju ke pusat Bandar Raya Kota Kinabalu
Berdasarkan Rajah 3 merujuk kepada laluan utama ke Bandaraya kota kinablau daripada pelbagai arah perjalanan (sila rujuk tanda warna hijau dalam Rajah 3). Namun, di kedua-dua laluan tersebut terdapat beberapa kemudahan awam kepada penghuni Kota Kinabalu. Misalnya di laluan Tuaran By Pass terdapat kawasan perumahan Tuaran By Pass, SMK Bandar raya dan tiada kemudahan pengangkutan awam menyebabkan rata-rata penduduk di kawasan tersebut menggunakan kereta sendiri, kawan, jiran, ahli keluarga dan Grab untuk mobiliti golongan tersebut di laluan tersebut. Akibatnya kesesakan yang teruk pada waktu puncak. Manakala di laluan Lintas pula terdapat pusat membeli belah, SJK Cina Che Hwa Kolombong, pasar basah AM PM, Borneo Sports Arena, taman perumahan, zon perindustrian dan Jesselton Medical Centre. 
Berdasarkan kepada analisis kajian yang dibuat oleh penyelidik mendapati bahawa terdapat beberapa faktor dalaman dan luaran yang menyebabkan masalah ketiadaan dan kekurangan bas awam beroperasi di suatu lokasi antaranya terkait dengan sistem pengurusan dan penjadualan masa pergerakan bas (sila rujuk Jadual 2). 

Rajah 3. Ketersampaian perkhidmatan bas awam menuju ke Bandar Raya Kota Kinabalu

Faktor ketiadaan bas awam di Laluan Tuaran By Pass dan Lintas

Berdasarkan kepada analisis kajian didapati bahawa faktor pengusaha bas menduduki nilai min purata yang tinggi 3.01 berbanding penduduk 2.90 dan PBT 2.83. ini menunjukkan bahawa terdapatnya masalah dalam konteks pengurusan dan pentabbiran pengurusan pengangkutan awam yang tidak dijalankan secara sistematik. Maklumat jadual dibawah menunjukkan ketiga-tiag faktor berada pada tahap yang sederhana. 
Jadual 2. Faktor Ketiadaan bas awam di laluan Lintas dan Tuaran By Pass
	Faktor
	Item
	Min
	Min purata

	Pengusaha Bas

 
	Pengusaha bas kurang beroperasi di laluan ini
	3.09
	3.01

	
	Jumlah perkhidmatan bas di jalan raya tidak seragam
	3.21
	

	
	Kekurangan penumpang menyebabkan pengusaha bas tidak menjalankan aktiviti perjalanan di lokasi ini 
	2.91
	

	
	Laluan kurang dilalui kerana dikhuatiri tiada penumpang

	2.82
	

	Penduduk
	Masyarakat lebih memilih mempunyai kenderaan sendiri
	3.32
	2.90

	
	Faktor pendapatan yang tinggi.
	2.89
	

	
	Tiada permintaan bas oleh penduduk
	2.79
	

	
	Kurang penghuni di laluan ini
	2.62
	

	Pihak Berkuasa Tempatan (PBT)
	Pihak berkuasa kurang prihatin untuk menyediakan perkhidmatan bas di laluan ini
	2.82
	2.83

	
	Pihak berkuasa kurang memahami keperluan penduduk 
	3.01
	

	
	Peluang mendapat lesen daripada pengusaha bas daripada pihak berkuasa
	2.76
	

	
	Kurangnya penekanan akan kepentingan melalui kawasan ini. 
	2.72
	


 Faktor sosioekonomi memberikan permasalahan dalam sistem pengangkutan bas awam, hal ini kerana jika sesuatu kawasan mempunyai penduduk yang berpendapatan tinggi, hal ini akan memberikan tekanan kepada golongan minoriti yang memerlukan perkhidmatan bas awam. Seperti dalam laporan Johnson et al., (2017) di bandar London dan Guzman dan Oviedo (2018) di bandar Bogota dan Soacha. Hal ini juga turut disokong dalam kenyataan Penolong Pengarah LPKP Sabah (Informan satu) berpendapat bahawa golongan miskin sepenuhnya menggunakan perkhidmatan bas awam untuk pergi ke mana-mana lokasi kerana tidak mampu memiliki kenderaan sendiri kerana masalah pendapatan mereka yang rendah. Verseckiene et al., (2016) di Vilnius, Lithuania berpandangan ketersampaian perkhidmatan pengangkutan awam tinggi di pusat bandar sahaja manakala ketersampaian pengangkutan awam dalam kadar yang rendah di pinggir bandar.  
 Dalam konteks faktor dalaman masalah pengusaha bas yang enggan melalui kawasan yang kurang permintaan kerana faktor mengejar keuntungan, mereka beranggapan bahawa di laluan Tuaran By Pass dan Lintas sangat kurang permintaan menyebabkan mereka enggan pergi ke tempat tersebut untuk memberikan perkhidmatan pengangkutan bas awam. Maklumat ini bertepatan dengan  Bocarejo dan Oviedo (2012) di bandar Bogota, Colombia di mana permintaan golongan berpendapatan tinggi kurang menggunakan pengangkutan awam manakala permintaan golongan berpendapatan rendah yang menggunakan pengangkutan awam. Maka penawaran pengangkutan awam turut rendah kerana permintaan daripada golongan minoriti yang akan mempengaruhi keuntungan pengusaha bas. 
Pengaruh daripada PBT memberikan kesan langsung dan tidak langsung kepada pengurusan sistem pengangkutan yang berkesan, hal ini kerana pihak berkuasa tempatan akan membantu menjalankan pemeriksaan yang sistematik terhadap isu dan perkembangan berkenaan sistem pengangkutan dengan menjalankan kajian, penelitian berkenaan dengan isu-isu yang terkait dengan kualiti dan mutu perkhidmatan pengangkutan di sesuatu kawasan. Hal ini diperkukuhkan dalam kajian Preston dan Raje (2007) di Bristol, Nottingham, dan United Kingdom. Sehubungan dengan itu, PBT dapat menjalankan pendekatan secara bottom up dalam menyelesaikan masalah berkenaan dengan sistem pengangkutan secara sistematik. 
 Sehubungan dengan itu, PBT perlu melaksanakan pendekatan bottom up untuk mengatasi masalah ini daripada terus berlaku. Antara langkah yang perlu dijalankan adalah dengan melaksanakan program subsidi kepada pengusaha bas akan mereka lebih bermotivasi untuk memberikan perkhidmatan sistem pengangkutan dengan lebih baik. Sebagaimana yang dijelaskan oleh Guzman dan Oviedo (2018) berpandangan bahawa pemberian subsidi mampu mengatasi masalah beban kewangan dalam kalangan pengusaha bas. 

 Pada hemat penulis dalam usaha untuk menyelesaikan isu berkenaan dengan sistem pengangkutan pihak yang berwajib perlu mengambil kira idea seperti yang telah dicadangkan oleh Ketua Seksyen Pengangkutan Awam JKR Sabah (Informan dua) antara cadangan beliau adalah ke semua sistem pengangkutan perlu dikawal selia oleh kerajaan dalam usaha untuk memastikan sistem pengurusan dan pentadbiran dapat diseragamkan. Hal ini dapat menyelesaikan masalah dalam pengurusan sistem perkhidmatan pengangkutan bersifat pensendirian, jika ia terus berlaku ia akan menganggu proses pengurusan secara sistematik. Sebagaimana yang dijelaskan oleh informan. 
Dalam kajian ini, penulis berpendapat bahawa dalam usaha untuk menyelesaikan masalah ini daripada terus berlaku maka pendekatan Tanaka (2014) iaitu pendekatan Demand Responsive Transport (DRT) adalah amat bersesuaian untuk digunakan dalam menyelesaikan masalah ini daripada terus berlaku.  Hal ini kerana pendekatan ini telah terbukti secara emperikal telah berjaya dalam menyelesaikan masalah berkenaan dengan sistem pengangkutan di pedalaman jepun. Jika pendekatan ini dapat diaplikasikan secara sepenuhnya ia akan dapat menyelesaikan masalah sistem pengangkutan Tuaran By Pass dan Lintas 
Berdasarkan kepada temuan Boisjoly dan El-Geneidy (2017) pengurusan sistem pengangkutan yang kurang berkesan menyebabkan masalah dalam sistem pengangkutan terus berlaku. Hal ini bersamaan dengan situasi seperti yang terdapat dalam kajian yang dilakukan oleh penulis. Isu dalam sistem pengangkutan ini seharusnya mendapat perhatian dan tidak yang sewajarnya daripada pelbagai pihak yang bertanggungjawab dalam usaha untuk memberikan perkhidmatan sistem pengangkutan yang terbaik kepada masyarakat. 

Secara keseluruhannya, Pihak yang berkuasa hendaklah menjalankan tanggungjawab yang aktif dalam menyelesaikan isu yang terkait dengan masalah sistem pengangkutan. Bukan sahaja melibatkan masalah luaran tetapi juga mementingkan penyelesaian terhadap masalah dalaman yang berlaku. Segala usaha praktikal dan penentuan polisi serta penggubalan polisi sistem pengangkutan perlu dijalankan dari masa ke semasa dalam usaha untuk memperbaiki dan menyelesaikan masalah dalam pengurusan dan penawaran sistem bas awam yang berkesan agar ketersampaian pengguna terhadap bas awam ditingkatkan. 

Kesimpulan
Ketersampaian bas awam amat penting untuk seseorang pengguna untuk sampai dari satu tempat ke tempat yang lainnya. Namun dalam konteks perjalanan sistem pengangkutan awam di Kota Kinabalu  terdapat laluan khusus yang tidak mempunyai kemudahan sistem perkhidmatan bas yang baik seperti di laluan Tuaran By Pass dan Lintas. Ia secara tidak langsung memberi kesan kepada kualiti hidup penduduk di laluan tersebut. Implikasi daripada masalah sistem pengangkutan ini menyebabkan masalah darjah ketersampaian berlaku maka dengan itu semua sumber manusia dalam perkhidmatan pengangkutan bas awam seharusnya bersatu dalam usaha untuk memberikan perkhidmatan yang terbaik kepada masyarakat. Implikasi kajian ini sangat berguna kepada perancang pengangkutan awam di Kota Kinabalu supaya menekankan indikator berteraskan ketersampaian apabila membuat sesuatu polisi atau dasar berkenaan pengangkutan awam secara umum dan khusus kepada bas awam agar perkhidmatan bas awam disediakan kepada penghuni Kota Kinabalu mesra pengguna dan sekali gus meningkatkan kualiti hidup penghuni Kota Kinabalu setanding dengan bandar raya-bandar raya di Asia secara umum dan khusus di Malaysia.

